
	JAMHURI YA MUUNGANO WA TANZANIA
OFISI YA RAIS TAWALA ZA MIKOA NA SERIKALI ZA MITAA

Tarehe 10.06.2025-Mlimba

TAARIFA KWA UMMA
MADAKTARI BINGWA WA RAIS MHE. DKT. SAMIA WAWASILI TENA MLIMBA DC- HUDUMA ZA KIBINGWA ZAANZA RASMI AWAMU YA TATU
Mkurugenzi Mtendaji wa Halmashauri ya Wilaya Mlimba, Ndg. Jamary Idrisa Abdul leo amewapokea rasmi madaktari bingwa wanaotekeleza program ya utoaji wa huduma za kibingwa kwa wananchi, chini ya mpango wa Mheshimiwa Rais wa jamhuri ya Muungano wa Tanzania, Dkt. Samia Suluhu Hassan.
Ujio huu wa madaktari bingwa ni awamu ya tatu kwa Halmashauri ya Mlimba, ikiwa ni mwendelezo wa dhamira ya serikali ya kuwasogezea karibu wananchi huduma za kibingwa hasa walioko maeneo ya vijijini na pembezoni.
Katika mapokezi hayo, Mkurugenzi Mtendaji wa Halmashauri ya Wilaya Mlimba, Ndg. Jamary Idrisa Abdul amewakaribisha rasmi wataalamu hao na kuwashukuru kwa kujitoa kuwahudumia wananchi wa Mlimba. 
Aidha, ametumia fursa hiyo kuwaeleza madaktari hao kuhusu fursa mbalimbali zilizopo ndani ya Halmashauri ya Mlimba ikiwemo kilimo cha mpunga, ufuta na kakao na kueleza kuwa kwa sasa ni msimu wa mavuno ya mazao hayo, hivyo wananchi wapo katika hali nzuri ya huduma za afya na shughuli zingine za maendeleo.

Madaktari hao wanatoa huduma za matibabu ya kibingwa ya magonjwa ya wanawake na ukunga, magonjwa ya watoto na vichanga, huduma za upasuaji na mfumo wa mkojo, usingizi na ganzi, magonjwa ya ndani, magonjwa ya kinywa na meno. 
Huduma hizo zinatolewa kwa juma zima kila siku kuanzia saa 2:00 Asubuhi hadi saa 12:00 Jioni, katika Hospitali ya Halmashauri ya Wilaya Mlimba iliyopo Kijiji cha Itongowa, Kata ya Mngeta. Wananchi wote wenye uhitaji wa huduma za matibabu ya kibingwa wanakaribishwa kufika kwa ajili ya kupata huduma hizo kwa gharama nafuu, kwa mujibu wa utaratibu wa serikali.
Mkurugenzi Mtendaji wa Halmashauri ya Mlimba anatoa shukurani za dhati kwa serikali ya awamu ya sita kwa kuendelea kuboresha huduma za afya na kuhakikisha kuwa huduma bora zinawafikia wananchi hadi ngazi za chini

Imetolewa na,
Kitengo cha Mawasiliano ya Serikali,

Halmashauri ya Wilaya Mlimba. 

